Po ç'qe ajo rreze drite e kaltër që shkëlqeu në qiellin e kthjellët si vetëtimë dhe si vetëtima u zhduk?! 

Për shumë çaste mbeta atje ku sapo i kisha përcjellë i palëvizur dhe i harruar. Me ndjesinë e këndshme të shtrëngimit të dorës së saj, ngrohtësinë dhe butësinë e së cilës ende e ndjeja në pëllëmbë. Provoja një ndjenjë të çuditshme dhe të ndërlikuar. Ajo vajzë e veshur me fustan të kaltër sikur solli një fllad të freskët në parkun tonë të bletëve. Më dukej sikur nga dritarja e hapur hyri papritur një flutur e kaltër. Shëtiti disa herë rreth barakës, rrahu krahët dhe doli përsëri nga dritarja.

Nuk më bëhej të largohesha prej atij vendi ku isha ndarë me të dhe as të hiqja sytë prej atje ku ajo u duk për herë të fundit, para se të fshihej përtej gëmushave e trungjeve të akacieve. 

Kisha dëshirë të mendoja për atë vajzë. 

Kisha kureshtje të dija më shumë për të. 

Kisha dëshirë ta shihja përsëri. 

